
160.




Renasceranno, Anchiso le responne,
St’arme sott’autro cuorpo, e abbeverare
Primmo se fanno ccà, perchè chess’onne
Fanno de lo passato smentecare;
Te voglio, orsù, ’ntrà st’arme vagabonne
Li descenniente tuoje tutte mostrare:
E de st’Aroje co la mammoria bella
Te sarrà Talia chiù saporitella.




170.




Anea respose, chesta è na pazzia!
E chi, chi maje vorrà, potta de zanne!
Tornare n’autra vota ’n presonia
De lo cuorpo, ch’è chiaveca d’affanne?
A chi hà sta voglia, io ’n facce le darria
Na trippa chiena co mille mal’anne.
Siente, respose Anchiso, ca te voglio
Sbrogliare de sto nudeco lo ’mbruoglio.




171.




’Nc’è na grann’Arma.che stà sempe aunita
A lo Cielo, a la Terra, ed a lo Mare,
A la Luna, e a lo Sole, e le dà vita,
Ne senz’essa, se ponno freccecare.
Co le parte, e lo tutto se ’mmarita,
E s’annodeca st’Arma, pe anemare
Tutto sto corpaccione de lo munno,
E l’enchie tutto quanto è gruosso, e tunno.




172.




La vita, e qualetà de la natura
Autro dare non pò, che st’Arma sola
All’huomene, e ad ogn’autra creatura
De terra, o d’acqua, o che pe l’aria vola:
Na parte ogn’uno n’hà leggera, e pura
De fuoco, e cielo, e chesta le conzola:
Mà lo cuorpo de terra, che sia ’mpiso,
Le tormenta, l’allorda, e l’è de piso.

